
Наше село
Я бы о нашім селї

хотїла лем тото 
найлїпше писати, 
жебы нашы люде

могли лем на добре 
споминати. 

Боже, дякую Ті, 
же при мі стоїш, 
же мі даєш силу,

жебы могли люде 
споминати

на Біловежу мілу. 

До нашого села веде 
драга нова – асфалтова, 

а в нїм собі жыє
родиночка моя люба. 

На берегу під Ставлінцём –
мурована церьков, 
а на серединї села –

корчмочка із склепом. 

Ай про дїти маме – 
школу, та і школку. 
Лїпше бы ся жыло, 
кебы про молодых 

роботы ту веце было.

Марія Кундратова
Стишкы і пригоды з Біловежы

I.

Стишкы і пригоды
з Біловежы

Слово о Біловежі 1

Чуйте, люде мілы, здалека і зблизка, 
як то наша Біловежа на тім місцї взникла. 

Наша Біловежа в долинї ставяна, 
жыють ту Русины од давна-прадавна. 

Біловежа міла, ты єсь наша мати,
што мы бы шя Тебе хцели пожьвідати:
Повідж, як єсь шя Ты донедавна мала,

якой єсь радости, ці жалю зазнала? 

Тяжко я ту жыла а і бідовала,
но радости єм шя, вера, дочекала. 
Была-м деревяна, уж єм мурована,

єм велике село – як намалёвана. 

А за тото вшытко, 
кому дякувати?

Пану Богу, же днеська можеме
уж веце як 660 років святкувати. 

Іщі раз мы Всевышнёму 
за вшыткых Русинів дякуєме, 

же і наш русиньскый язык
у селї утримуєме. 

•

Mária Kundrátová
Básnicky a príbehy z Beloveže

1 Записане в білевежскім діалектї.

Біловежа – наше село 2

Не є села веселшого
як при Топлї – туташнёго,

добрї шя ту маме, 
ту русиньскы стишкы, 
шьпіванкы складаме. 

Рано сонечко выходить,
нелем про нас, 

но і про каждого, 
жебы сьме шя тримали 

языка своёго. 

Боже, дай нам силу, 
надале ту жыти. 

Хоць бы-м світ цїленькый
двараз походила, 

лем ня все там тїгать, 
де-м шя народила. 

Повіджте мі, люде!
Повіджте мі, люде, 
што я мам робити, 

што же мам писати, 
жебы на русиньске слово 

нам не забывати. 

Бо мене учіла чітати, писати
і рахункы раховати, 

тай русиньскы співанкы співати 
моя люба мати. 

Зато і я хочу по нашому
писати, стишкы складати, 
бо я на свій родный язык

не смію забывати. 

2 Записане в білевежскім діалектї.



Mária Kundrátová
Básnicky a príbehy z Beloveže

~ 7 ~

В Біловежі бывам
В Біловежі бывам, там на бережочку, 

уж єм собі зложыла неєдну співаночку. 
Біловежа, Біловежа, біловежска вода, 

в Біловежі собі жыю як в лїсї ягода. 

Така я дївочка, мам белавы очка, 
так я собі жыю, як в лїсї лїсочка. 
Бо лїсочка росте в лїсї і при водї, 
а я собі співам по тім своїм дворї. 

Ходжу я по дворї, смотрю на Углиска, 
як уж  нам заросли нашы Кошариска.

Долинькы, Матруняк, велика Писканя, 
і Чело, ці Табла, і наша Рачканя. 

Буду сі співати горами, долами, 
тадь я рада ходжу нашыма хотарями. 

Зайду сі Під бучок, до Глубового, 
Там собі посиджу коло хаткы 

Йожка Костурового. 

•

Наше Качало 3

Краснї наше Качало пахне, 
вітрик конарї стромів колыше,

Марчин потік студеный 
тече і свіжо дыше. 

Шішкы за смолов пахнуть,
краса чіста, хмары по небі ся тягнуть
попід Ставлінець чіста водічка тече,

аж до Топлї ся тихо влече. 

А під Ставлінцём Скалка тихо стоїть,
потічок криж поставленый стражить,

довкола красны малы каплічкы,
хто в Бога вірить, там ся помолить.

Як лем ту міло, так спокійно,
сонечко світить, вшыткых загрїє,
Пан Біг отварять нашы сердця,

своёв ласков нас обдарує. 

•

3 Лука і паствиско над Біловежов.

Родный краю
Родный краю, мілый мій, 

як я тебе люблю,
вшыткы горы і долины

до сердця притулю. 

Школа наша родненька,
міла наша нєнька, 

ты нас любиш і притулиш
до свого серденька. 

Мы старшы, што в селї жыєме,
русиньску школу памятаєме,

радо сьме до нёй ходили, 
по нашому ся учіли. 

Бо у нашій Біловежі
панове найвекшы были –

учітелї, священици,
нашых людей служобници.

•

Я бы Вам свій стишок 
наспамнять повіла, 
радше го прочітам, 

бы-м ся не змылила. 

Як сьме мы до першой
класы наступили, 

родічі нам на книжкы 
куфрикы покупили. 

Нянькове през зиму 
з кошиками до світа ходили,

а потім нам і парадны 
ташкы на книжкы купили. 

През лїто сьме з коровами 
на пашу ходили,  

там сьме карты грали, 
коровы аж вечур 

домів сьме пригнали. 

А през зиму сьме ся, вера,
на копаніцях возили,

аж на  Бубнарёвім гноїску 
часто сьме ся заставили. 

Рочкы в сельскій школї
скоро ся минули,

до Бардеёва, до мещанкы
сьме поодходили.

Там сьме барз рады ходили,
бо на новім автобусї – 

там і назад – сьме ся 
каждый день возили.

Но кедь дашто в школї 
сьме часом не знали,

такой нас вчітелї 
за уха тягали. 

Днеська мають учітелї
заказано дїти бити,
а дїти што хотять,
то будуть робити. 

Теперь мы уж собі 
лем поспоминали,
якы то жыванства 
сьме повыстраяли. 

По штиридцять восьмох роках
стрїчу сьме зробили

і на стары часы
сі поспоминали.

Яке єм дїтинство 
собі запамнятала,
такый єм і стишок 
про вас написала. 

Мілы школярї

•

Александер Духновіч
Наш будитель Александер Духновіч,
жыв в Біловежі од 1834 до 1838 року.

Пришов до Біловежы
у церькви служыти, 
но і в школї дїточкы 

хотїв научати. 

В Біловежі він барз 
вшыткым людём помагав,
котры не мали ани хлїба, 

тым він із свого давав.

Плодны ёго рокы 
в Біловежі прожываны 

были нашыма предками
довго споминаны. 

Ты ту жыв у своїм родї,
выховав єсь многых
в русиньскім народї.

Учів єсь нашых предків
добрї, честно і в покорї

справедливо жыти,
Богу ся вірно молити.

Мудры Ты думкы мав 
і щіры слова гварив, 

зато в нашых сердцях 
навсе-сь ся прославив.

Мы на Тебе, Духновічу,
доднесь памнятаме,

Твоє славне дїло 
з ласков прославляме.

•



Mária Kundrátová
Básnicky a príbehy z Beloveže

~ 13 ~

Александер Павловіч
в Біловежі

Александер Павловіч ся народив в роцї 1819 в Шарішскім Чорнім 
і вмер в роцї 1900 у Вышнїм Свіднику. В Біловежі быв веце як 13 
років, од 5. юна року 1851 до року 1864. В нашім селї  быв свяще-
ником, учітелём, писателём, але і добрым судцём і добрым отцём 
духовным своїм вірникам. Писав і бісїдовав такым діалектом, якый 
го ёго мати научіла, то значіть маковіцькым. Біловежчане Павловіча 
барз слухали і го рады мали. Красны ёго стишкы чітали і співанкы 
з ним складали і лем по своёму з ним бісїдовали. Кебы міг прийти 
днесь до Біловежы, може бы го барз мерзило, же люде забывають 
свою реч, і главнї молоды лем по словеньскы „rozprávajú". Но наро-
дів є на світї велё вшеліякых. Каждый мать свій язык і каждому бы 
своя реч мала быти міла, бо то є реч нашых матерей і няньків. Кедь 
нашы дїти забудуть по свому бісїдовати, забудуть і на памнятку сво-
їх предків, а то бы быв великый грїх нелем подля великых будителїв, 
Духновіча і Павловіча, но і отцїв духовных Петриковых, бо о. Ан-
дрій Петрик, тогдышнїй ґрекокатолицькый духовный ся заслужыв 
о выбудованя мурованой біловежской церькви з пятёма турнями в 
роцї 1778. 

Нашу церьков, посвячену святому Михалови Архангелови, став-
ляли люде із каміня. Каміня на плечох і в руках із Ставлінця носили, 
церьков з нёго муровали і гірко плакали. Потім зо слызами церь-
ков посвячовали, Богу ся молили, жебы церьков докончіли. І вдяка 
отцёви Петрикови єй і докончіли. 

Наш отець духовный, - тото о нїм повім - ,
хотїв быти близко ку вірникам своїм. 

І прото ся вернув до родного края,
як тот добрый пастух ку овечкам з рая. 

Не жыв ту, не косив, ани ніч не сїяв,
ани родну землю николи не орав. 

Пришов до Біловежы як священик добрый, 
ту хотїв жыти, будовати,

о свої овечкы ся прикладно старати. 

Быв у Біловежі духовным пастырём, 
таксамо вчітелём, народным писателём.

Служыв Божы службы, вчів людей духовны піснї,
быв як добрый брат, отець, приятель, наіснї.

Александер Павловіч смутну баладу зложыл4: 
На Маковіцькій горї деревяный замок 

іщі за Ракоція поставленый был. 
Тот нескорше  выгорїл, і так

зачали з каміня замок муровати, 
гнали худобну вдовіцю каміня подавати. 

Каміня давала, горенько плакала. 
Єдну недїленьку мужа поховала, 
другу недїленьку сына породила. 
У єдній рученьцї сына колысала 

а з другов рученьков каміня давала. 

Каміня давала, озеро глядала, 
жебы она у нїм сына окупала. 

Плавай, сыну, плавай, в глубокім озерї, 
не зазнал єсь нянька, не зазнай матери. 

Нянька ты не зазнал, мамку тыж не зазнаш, 
бо тя ту втопила, бо тя ту втопила,
бо тя на тім шьвітї ховати не хцела. 

Бо твоя мамочка барз худобнї жыла, 
барз шя она старала, як бы тя, сыночку, 
на тім білім шьвітї, на тім білім шьвітї

сама выховала. 

Пришла смертка крута, 
вжяла тя зо шьвіта,

а твоя мамочка гірко заплакала:
Боже, одпустий мі, што я поробила, 

же я свого сынка в озерї втопила. 

Александер Духновіч ся народив  в роцї 1803, умер в роцї 1865.
Кедь пришов до Біловежы, мав лем 31 років, кедь умер, сповнило ся му лем 62.

4 Записане в білевежскім діалектї.

Послухайте, Русины!
Послухайте, добры люде,
як нам на селї лїпше буде:

Як же маме ґаздовати,
як же треба нам зачати? 

Бісїдуйме по русиньскы,
дїти родны слова учме,

жебы своє памятали,
свому роду чести дали.

Наша отчізна
Шумить лїс, шумить долина,
то наша русиньска отчізна. 

Шумлять нашы горы, верьхы,
ту ся родили нашы предкы. 

Ту ся родила і родина моя – 
любый отець, мати моя, 

дїдо, та і баба моя, 
ту ся родила і я,

і міла дїтинка моя. 

Лем ту хочу жыти,
лем ту умерати,

бо ту жыли будителї –
Духновіч, Павловіч, 

што мудры книжкы писали,
людей русиньскому 

слову научали. 

•

Коло Біловежы
Коло Біловежы глубока долина,
ту собі жыєме, як єдна родина. 

А пониже валала росте у долинї
зелененька папортина. 

І в зимі є красна долина,
закрыла єй біла, снїгова перина. 

На зачаток рока такый звык ту маме, 
же все на фашенґы свиню забиваме. 

Староста купив свиню велику,
поїднав мнясарїв, жебы наробили

гуркы, кобасы, тлаченку,
цїле село піде на тоту гостинку. 

Поїднав музику – гудаків, 
жебы краснї нам заграли, 

а мы Біловежчане, жебы сьме ся
на гостинї добрї забавляли. 

Нїт лїпшого, 
як кедь ся в селї 

вшыткы рады маме
і єден другому 
щіро помагаме.

•

В нашім селї,
в Біловежі

Наше село лежыть в долинї, обколесене горами і лїсами.  Маме 
ся чім в селї похвалити, бо нашы предкове нам красны памяткы в 
селї зохабити. Найкрасша є наша церьков. Наша церьков мать аж 
пять турень. А нелем в селї, но і в полю красны каплічкы і крижы 
наставляны маме. 

Одпуст, або кермеш маме на святого Михала, котрому є і посвя-
чена наша церьков. Каждый рік, концём юна робиме Русиньскый 
фестівал, на котрый приходжають люде зблизка і здалека. Мы їх 
щіро привитаме і Богу дякуєме, же таке красне село маме. 

Кошикарї
з Біловежы

В Біловежі хлопи кошикы робили. Нашы прародічі за кошикы і 
Біловежу поставили. З кошиками по світї ходили – по Остраві, по 
Чехох, по Нїмецьку, по Угорьску і декады інде. З яри были дома, бо 
землї обсїяли і бандуркы посадили. А по Великодни зась до світа 
ся брали. І хлопи зо Спіша помагали кошикы робити, жебы нашы 
хлопи мали што продавати. А нашы жены дома на ґаздівстві з дїтми 
ґаздовали, бо і жены хотїли, жебы ся лїпше дома, в Біловежі мали.  

Пригоды зо жывота в Біловежі

Жывот моёй мамкы

Зо зерна выросли прекрасны колоскы. Такы, мамко, прекрасны 
як на нашых головах великы кандравы волоскы. Бо ты, мамко наша, 
нас так рада чесала і при чесаню нам все і співала. 

Ты, наша мамочко, все нам свій жывот споминала. Як вас, шти-
ри дїти, мамка без нянька ховала. Як нянко вам вмерли, а вы, малы 
дїточкы, зістали самы. Мамка до Остравы пішли, дїдо старый коло 
вас зістав і ся о вас старав. В Остраві ваша мамка варїхы і папучі 
продавала а вам, дїтём, домів пінязї на хлїб посылала. Тяжкый, вера, 
мамко, вы жывот мали а іщі тяжшый, кедь сьте ся выдали. Бо і наш 
нянько по світї ходили, кошикы продавали. А нияке папіря – по-
волїня на тоту роботу не мали і як шандарї їх поїмали, до арешту їх 
заперли. А вы, наша мамко, рока сьте ся о нас самы старали. Тяжко 
ся вам, мамко, на тім світї жыло. Теперь, што бы вам вже лїпше было 
жыти, пришла смерть і вшытко сьте мусили зохабити а на другый 
світ, мамочко, іти. 

Бобры
в Біловежі

В нашых лїсох вытїкать быстра водічка. Вытїкать пониже села. 
Така чіста тече, же і бобры пришли до того потічка з чістов водіч-
ков жыти. Они собі такый банюр пониже села загатили, же сьме 
не хотїли вірити, як то такы звірята могли доказати. Же то бобры 
знають стромы підкусовати і до течучой воды конарї наскладати і 
загатити потічок і зробити собі глубокый банюр. Бобры воду зага-
тили аж два метры глубоко. Кебы єм то на властны очі в нашім хо-
тарю не відїла, ани бы єм не вірила, же то є правда. В зимі в банюрї 
вода начісто замерзла і дїти ся там могли на корчулёх возити. В селї 
сьме ся чудовали, же бобры таку гать можуть выставляти. Мусять в 
зубох велику силу мати, жебы стромы підкусили, принесли на місто 
і мусять быти мудры, кедь знають, як покласти перегрызнуты дере-
ва так, жебы зробили гать. Мы в селї сьме лем зведавы, як довго ту 
будуть бобры з нами жыти. Няй вытримлють штонайдовше, дїти 
мають з воды в банюрї в лїтї радость а в зимі ся люблять на замерз-
нутім ледї корчулёвати. Хлопцї бавлять гокей, а дївчата дістали під 
ялічку красокорчулярькы. Учать ся в них на ледї танцёвати. Та то є 
парада! Без бобрів бы таку забаву дїти не познали.

Корчулї
і кабелка

Жыли собі худобны мамка зо сыном. Сын нянька, а жена мужа не 
мала, бо нянько молодый вмер. Хлопчиско ходив до школы, мамка 
до роботы. Раз в осени сын гварить мамцї: „Я бы так хотїв корчулї 
під стромик! Піду на бріґаду і зароблю собі на них. Мої камаратя 
уже тамтого року ходили до Білы на бріґаду, того року і я піду“. Тай 
пішов в осени на бріґаду, жебы собі на корчулї заробив. Перед Рож-
деством  ішов около єдного обходу і у выкладї увідїв красну кабелку 
про маму. Зашов до склепу, тай місто корчуль купив кабелку, бо собі 
повів, же іщі того року не мусить мати корчулї. 

Подумав собі: „Радше куплю мамцї красну кабелку, жебы ся 
потїшыла дарунку  під ялічков. Бо мамка все лем шетрить і купує 
лем тото, што найнутнїше“. 

Но несподївано про нёго, мамка ёму дала під ялічку вытужены 
корчулї, бо в роботї дістала нечекано премії. Несподїваный сын 
гварить мамцї:  „Вы бы собі, мамко міла, може купили кабелку, кебы 
сьте мене не мали. Зато єм Вам єй купив я“. 

І так ся коло ялічкы тїшыли обидвоє –  і сын, і мати.

З нашого
дїтинства

Кедь сьме были малы дїти, велё снїгу было в зимі. Тогды нелем 
вночі, но і через день порядны морозы стояли. А мы, дїти, сьме ко-
паніцї мали і долов выгоном сьме ся на них возили. Хлопцї од кучі 
зо стрїхы цомплї5 оламовали і так, як лизатка собі їх лизали. Но по-
тім звычайнї похворїли і за тыждень до школы не ходили. Та треба-
ло вам, хлопцї, цомплї лизати? А теперь мусите під перинов дома 
лежати. А мы, дївчата, сьме цомплї не лизали, до школы сьме честно 
ходили, і на копаніцях сьме ся возили. 

Выдаваня

Як ся перед пятьдесятёма роками выдавала в нашім селї кама-
ратка моя, дружкы їй рушникы вышывали і даровали. А парібци ся 
тыж заганьбити не дали. Кошикы наплели і подаровали. Дружкы з 
дружбами ся уж на вечурках попаровали, а до рока ся вшыткы по-
оддавали і поженили. Бо нашы дївочкы собі уж допереду фраїрів 
на вечурках выберали. Як єдну дївочку почепили, за місяць і другу 
під чіпець дістали. А котры фраїрів собі не нашли, та нянькове їм 
до хыжы хоцьякых парібків привели. Так ся, вера, тоты нашы дївкы 
вшыткы поодавали, а парібци поженили. Лем пияци собі жены не 
могли, вера, найти. 

4 цомпель – по словацькы - cencúľ

Чепчіня
Чіпте, же ня, чіпте, до білого чіпця,

жебы мі капкала кров з моёго сердця.
Чіпте, же ня, чіпте, до ємного чіпця,

а кажда дївочка, няй сїдать до столця. 

Чіпте, же ня, чіпте, до чіпця такого, 
бы мі шумны машлї вісїли із нёго.
Выдавала я ся, жебы-м мужа мала,

уж єм ся я, мамко моя, того дочекала. 

Не тота мі мати, што ня выховала, 
а тота мі мати, што мі мужа годовала. 
Зато, вера, мамко моя, я ся выдавала, 

жебы я, мамочко моя, з мужом жыти знала. 

Смутна, же я, смутна, вера, смутна буду,
покля я із мужом бідно жыти буду. 

Вышывала, же я, мамко, чіпцї вышывала, 
жебы я до смерти чіпець на голові мала. 

Посмотьте ся, люде, на невісту вычіпчену, 
як єй чіпець запасовав на головку вычесану. 

•

II.

Мої вершы

На весїля
Ідеме з приданым горї долинами, 

світить нам місячок з ясныма звіздами. 

Ідеме, ідеме, з горы до долины, 
з горы до долины, до новой родины. 

Прикрывайте столы, столы яворовы, 
столы яворовы, обрусы квітковы. 

А на нашім дворї зелена єдлина, 
кажда дївка шумна з красныма очіма. 

Наша млада як сосна, де-сь нам така выросла, 
выросла я в коморї, при своїй матери. 

А чіпме єй чіпме, до нового чіпця, 
жебы она мала нам до рока хлопця. 

До рока хлопця, до другого дївку,
гей, чіпме єй чіпме, ту нашу невісту. 

•

Орїхы, орїхы
Гей, орїхы, орїхы,

зелены орїхы, 
коли ся повыдавають

тоты біловежскы дївкы. 

Дївкы тоты орїхы 
в загородї зберали, 

їсти хлопцїм давали, 
жебы їх они рады мали. 

Тоты нашы орїхы,  
барз добрый смак мали, 

дївкы ся за нашых хлопцїв
до рочка пооддавали. 

А тоты нашы орїхы 
таку вельку силу мали,  
та то зато нашы дївкы
ся так скоро оддали. 

Шкода, же мі, шкода
Шкода, же мі, шкода,
того вінка зеленого,
шкода, же лем шкода

фраїра мого премілого. 

Уж єм ся выдала,
уж я, вера,  невісточка,

уж, вера, не буду, мілый,
веце твоя фраїрочка. 

Заспівайте, мілы, дївкы, 
а я з вами уж не буду, 
бо я уже невісточка, 

з невістами  я уж буду. 

Моя мамка горенько плакали
Моя мамка горенько плакали, 
же они ня так тяжко ховали, 
а теперь ня за такого пияка,
недоброго бетяря выдали. 

Не трапте ся, мамко, якось уж лем буде, 
зохаблю я ёго, як ня бити буде. 

Як він ня раз бухне, я од нёго піду, 
прийду такой ку вам – з вами жыти буду. 

Сїла я сі сїла, ку колысцї сама, 
колышу дївочку, спий же мі до рана. 

Спий же мі до рана, ты, дївочко, мала, 
бо ты свого нянька іщі не зазнала. 

Нянько твій, дївочко, быв великый бетярь, 
та він нас зохабив, втїк на другый хотарь. 

А я го, дївочко, веце не відїла, 
кедь од нас одышов, та я уж на нёго, 

дївочко, забыла. 

•

Як то нашы рочкы утїкають
Як рїчка до рїчкы 
ся у полю вливать,
так і нам все рочок

за рочком прибывать. 

Прибывають, вера,
нам – родічім рочкы,
розрастають ся нам 
нашы родиночкы. 

Уж мої волосы, 
уж мі посивіли,

уж вера і мої ножкы
начісто мі ослабіли. 

Як у нашій загородцї
квіточкы розцвили,

і в моїм сердечку 
молоды лїта ожыли. 

Лем тото я од Тя прошу, 
мілый пане Боже, 

хрань мої любы дїточкы,
як найлїпше можеш. 

•

Вечур
Сонечко за гору зашло, 

звізд на небі іщі нїт.
Небо уже тма затягла, 

пришла темно-темна ніч. 

Ниґде ниякого світла, 
лем в хыжі каган горить,
я сам, зажуреный сиджу,
любов к мілій так болить. 

Смотрю смутно до облака,
ясный місяць уж вышов,
уж і звізды ясны горять,

прийдий міла, будь зо мнов. 

•

Пришов місяць марец
Марец теплый уже пришов,

люде зерно засїяли,
а свої кожухы теплы 

до шыфонера повішали. 
Настав шаленый апріль,

а він снїгом землю закрыв, 
по обідї сонце засвітило, 

тай снїг вшыток розтопило. 

Уж і ластівкы зачали
з теплых країв прилїтати,

зачали собі під стрїхов
стары гнїзда оправляти. 

До гнїзда яєчка знесли,
бы з них малы пташкы вышли, 

дїти ся з них потїшыли, 
пташатка барз мілы были. 

По стромох полїтовали
і шумнї сі щебетали. 
На селї весело в лїтї, 

пташачій спів всягды чути.

•

Іде ярь
Сонечко зачало світити,
землю лучами зогрївати, 

чеснок ся уж пхать із землї, 
буде людей лїчіти 
і хвороты нічіти. 

Ожыли лїсы, трава шепше, 
ярь людей до поля кліче,

будуть орати, сїяти,
свої землї обрабляти. 

Пташата із теплых країв 
уж зачали прилїтати, 
будуть собі по полю
хробачків зберати. 

Осїнь така прекрасна є,
листя зо стромів злїтує, 

природа до спаня ся рихтує,
а нам на душі цливо є. 

Ці колись тыж так то было,
же в осени смутно стало?
Кедь природа заспавала,

людём смуток приношала?

Нашы предкове землю орали, 
бы під снїгом одпочівала,

на ярь ся свіжа пробудила,
нову надїй до сердець влляла. 

І стромы требало зрихтовати, 
през зиму тыж будуть спати, 

конарї їм орїзали,
на вогніщу попалили.

Загороды свої выграбали, 
листя на копы склали,

бы під снїгом перегнило,
добрї землю погноїло.

  
Забыли і мы на цливоту,

тадь маме все даку роботу.
Іщі нам зістали загородкы,
а в них посаджены квіткы.

Осїнь

Зима пришла
Уже половина януара зышла

а зима аж теперь пришла,
Кебы так дакус потримало

жебы щі веце снїгу накурило. 

Дїти бы ся барз тїшыли, 
долов двором бы ся возили,

так бы ся з нима ховзало, 
і з нами колись давно так было.  

Даколи і по тридцятеро 
нараз ся нас долов пустило, 
веселше як днесь ся жыло,

хоць худобнїше в хыжах было.

Зима
На дворї велика зима,

студеный вітор пофукує, 
морозик, вера, притугує, 
зима лем так не поволює. 

Фебруар щі лем зачав, 
зима, вера, добра тримле, -

так за моёй молодости
стары люде повідали. 

Найтугша была на громніцї, 
тогды найвеце палили в пецу,

як громніцї поминули,
уж і снїгы ся топили.

•

Рождество/Ріство приходить 
День за днём одходить,

рождественный час приходить.
Боже, дай Ріство в покою пережыти

і нового рочку ся дожыти. 

Боже, дай нам конець рочка пережыти
а лїпшого – нового ся дожыти, 

жебы  ся нам здравше жыло,
жебы нас зло обходило. 

Жебы сьме ся нїґда не гнївали, 
і до себе приходжали, 

жебы мы ся рады мали,
єден другому все помагали. 

Жебы ку нам дїти і внучата ходили
і мы жебы ся на них тїшыли.  

•

А я вам вінчую... 
А я вам вінчую

на тоты рочісты свята, 
няй вас Божа ласка грїє,

няй вам смутно нїґда не є.

Щастя, здравя, спокою майте до сыта,
ваша душа жебы была добру одкрыта,

тото вам жычіть, бо тото вам треба,
цїла наша родина і Бог з ясного неба. 

Я вам так вінчую, жебы сьте мали
велике ґаздівство, 

на дворї доброго пса, 
велё курочок і гусочок. 

В стайни велё зайцїв і коров,
і велё телічок, 

жебы ся вам вродив
холем єден красный бычок. 

А я вам пришла лем добре повінчовати, 
жебы сьте вшыткого мали, што хочете мати. 

Я вам жычу, жебы сьте тілько в стайни мали телічок,
кілько є в лїсї зеленых ялічок. 

На дворї, жебы сьте тілько мали курочок,
кілько вночі на небі звіздочок, 
жебы вы тілько мали овечок, 

кілько плавать в потічку рыбочок. 

Вінчую, вінчую, на тот Святый вечур, 
„З Рождеством Хрістовым", 

жебы сьме ся рады мали
 і лем на добре споминали. 

•

Вінчованя і желаня
Міцно прикладуйте до пеца,

вылїчте теплом свої болячі сердця. 

Пийте велё з капусты юшкы,
выздравлять ся вам і продушкы. 

Добра квасна капуста повнена,
вылїчіть вашы болячі колїна. 

Як будете мати дома велику ялічкку,
корова вам приведе на світ і телічку. 

Няй ся вам в тім новім роцї дарить, 
і свекра няй ся добра подарить. 

Я вам вінчую, пінязей велё майте,
а збогом ту вера оставайте. 

А кедь сьме ту пришли, добрї ся ту майте,
мы уж одходиме, за зле нам не майте. 

Вінчуєме вам і дякуєме за тоты дары, 
збогом оставайте і будьте здравы. 

Боже, дай вам на стіл хлїба доброго, 
колача смачного і до погарів вина,

жебы на світї была 
здрава, щастлива, любляча

кажда родина.

А іщі вам жычу 
до нового року 

щастного кроку, 
грошей велё, 

а здравя тыж телё. 

А щі вам вінчую, 
жебы ся сходили 

вшыткы вашы дїточкы,
як ходить місячок на небі 

помеджі звіздочкы. 

Святый вечур 
При Святій вечери мать быти

дванадцять їдел на столї, 
як святых апостолів при Ісускови.

При вечери мать тыж цїла родина быти 
і свічка на столї горїти. 

Так нашы предкове вечеряли,
Божого сына народжіня чекали. 

О півночі до церькви приходили,
ку Ісусковым яслям ся обертали. 

Народженого Ісуска витали
і вшыткы ся ёму кланяли. 

•

Дарункы під дверї по Святій вечери
Повім вам, як мы, дївчата,

даколи ся на Ріство рихтовали. 
По Святій вечери 
парібкам під дверї
дарункы давали. 

Од дверей сьме скоро
із двора втїкали,
жебы нас ниякы 

люде не спознали. 

По Рістяных святах 
на Трёх кралїв грали,

і мы ся з хлопцями
аж тогды сходили. 

Хлопцї ся нам похвалили,
якы дарункы понаходили. 

А мы дївчата 
ани не дыхали,

бо то мы дарункы 
їм порозношали. 

Што од нас дістали?
Та румплю і бандуркы 

в баликох погниты мали J. 

•

Вінчованя на Новый рік

•

Вінчую вам, вінчую, на тот новый рочок, жебы вам Бог дав в но-
вім рочку велё курочок і жебы ся того рочку повыдавало велё дїво-
чок з великов радостёв і з божов мілостёв. 

Вінчую вам, вінчую, жебы вам Бог дав тот рочок пережыти і но-
вого ся дожыти, добрї жыти зо сестрами і братами, но і з малыма 
грїхами, з великов радостёв і Божов мілостёв. 

І мы вам вінчуєме, што і другы вам вінчовали. Жебы вам Бог дав 
тот новый рочок пережыти і лїпшого ся дожыти, велё пінязей жебы 
сьте зарабляли, і на полю, жебы сьте богату уроду мали, в загородї 
ябка великы, з дїточок радости і жебы сьте мали велё гойности. 

Вінчую вам, вінчую, в тім новім рочку, в загородцї красных квіто-
чок а молодым до хыжы велё дїточок, жебы сьме ся мы, Русины, за 
ніч не дали, і своє собі тримали. 

Вінчую вам, вінчую, вшыткым Русинам, жебы нас веце было, 
жебы сьме русиньске слово не забыли, і лем все свого ся тримали. 
Боже, мы Тя просиме, дай силу нашому русиньскому народу. 

Вінчую вам, вінчую, в тім новім рочку, жебы ся вам сучка і мачкы 
котили, коровы телили і жебы сьте были богаты, а вшыткого доста-
ток мали, і в домі собі спокій желали. 

Вінчуєме вам, вінчуєме, жебы ся вашы молоды рады мали, жебы 
велё дїточок мали як пташків на полю, жебы ся вам дївкы повыдавали 
і непопереспавали. А уж веце не знаме, што бы сьме вам могли же-
лати, та ся ту добрї майте і здравы оставайте. 



Марія Кундратова
Стишкы і пригоды з Біловежы

~ 36 ~

Старый рочок ся нам скончів, 
новый зачінаме, жебы сьме ся
лїпше мали, лїпше ґаздовали, 

жебы нас зло обходило
і лем добре находило. 

А ты, Боже, стій коло нас
і од грїху хорони нас, 

жебы сьме не согрїшыли,
бы сьме в ласцї нажывали,

никому не уближовали. 

Кончіме рочок, пожегнаный крочок на новый рочок, Боже дай нам,
дай нам лїпше жыти во здравю і в Божім пожегнаню. 

Вітор дує
Вітор дує, снїгом залїтує,

родна мати свого сына 
до роботы выпроваджує. 

Так сынови наказує: 
Мусиш собі часу найти, 

мамцї написати, 
бы-м тя в світї далекім

могла поглядати.

Сын в світї на мамку забыв, 
ани писма не писав, 

ани ся не озывав. 

Де тя, сыну, мать глядати, 
кедь адресы не мать мати?
Кады лем ты, сыну, ходиш, 

ці хворый в шпыталю лежыш? 

Довгы рочкы мати 
сыночка чекала, 

кады ходила, гірко плакала.
Із жалю вмерла, 

сына ся не дождала. 

Сын ся по рокох домів вернув, 
но матїрь свою жыву не нашов.

На цінтерю она лежыть,
смутный сын ку горбу біжыть.

•

Мамчины співанкы
Пробудьте ся, горы, 

пробудьте ся, долины,
пробудьте ся лїсы, 
верьхы і ровины. 

Пробудьте ся і вы,
співанкы мамчины, 

бо мамочка наша
днесь мать роковины. 

Мамка наша люба
все рада співала,

як на полю з серьпом
траву выжынала. 

Она своёй мамкы
співанкы співала,
нас – свої дїточкы
з ласков успавала.

Днесь мы заспіваме
Вам – люба мамочко,

і поспоминаме
на молоды рочкы.

 

•

ІІІ.

Жартовны стишкы і пригоды

Мам я мужа
Мам я мужа Маріана,

куплю му кожух з барана, 
куплю му і бараніцю,
одвезу го на станіцю. 

Мам я мужа Івана, 
великого пияна. 

Як ся в корчмі напє,
вшыткых дома набє. 

Піду качмарёви вынадати,
не може му тілько наливати. 

Качмарю, посмоть ся до світа,
не жый, як кобыла слїпа. 

Ціркусанты на сповіди
Пришли ціркусанты до церькви на сповідь. Піп їх высповідав і 

так їм гварить: 
Підеме вонка і там мі укажете, якы атракції людём вказуєте. 
Вышли ціркусанты вонка і зачали робити коцабкы, на головы ся 

ставляти, вказовати попови делемякы свої акробатічны цвічіня. 
Бабы, котры за попом чекали тыж на сповідь, позерають єдна на 

другу, несподїваны, очі повыкатулёвали і єдна ся просить другой: 
Марё, ты маш ґачі? Бо я не мам і як нам піп дасть таку покуту, та 

ся нам будуть лем гудзіцї блискати J. 

Душа у учітелькы
Прийде єден хлопець до школы, тай гварить: 
Панї учітелько, я на вашім дворї вчера вечур відїв душу, як од вас 

ішла гет. 
Янчу, як бы єсь міг відїти душу! Душа є невідїтелна. 
Гей, панї учітелько, была на вашім дворї. Мала білу кошулю, я єй 

добрї відїв. А вы їй гварили: 
Душо моя, прийдь ку мі і на зарань вечур. 

Ішла коза коло воза
Ішла коза коло воза

капусту садити, 
нашла муху на кожуху,

дала єй забити. 

Пішла з мухы дати собі
шыти ногавіцї, 

і так собі мудровала, 
ці не будуть рукавіцї. 

Яка же лем тота муха
мусила быти велика, 

кедь з нёй шыли ногавіцї, 
зістало і на рукавіцї. 

Рукавіцї зохабила 
дїточкам на зиму, 

сама ся запарадила, 
ногавіцї в лїтї носила. 

•

Купив Петро барана

•

Залюбив ся горох 

Купив Петро баранка,
стрїтив го кум Мачанка:

Де єсь купив барана? 
На пажіцї за рана.

Петре, чісту правду гварь, 
кілько тот баран стояв? 
Він, вера, ніч не стояв, 

я го домів гнедь пригнав. 

Ты дураку, ці-сь 
не запамятав,

кілько грошей єсь
за барана дав? 

 
Я уж теперь похопив, 
што ты хочеш знати. 
Кілько єм за барана 
на пажіцї заплатив. 

Залюбив ся горох
до тычной фасолї, 
так ся вєдно тїгали 
аж по чуджім дворї. 

Залюбив ся горох 
до тучной вугеркы, 

подзёбали їх на дворї
сусїдовы куркы. 

Залюбив ся старый горох
до молодой шошовіцї,

пожерли їх, вера,
зелены гусеніцї. 

Залюбив ся горох
до кендеріцї,
подзёбали їх

дикы препеліцї. 

Залюбив ся горох
до павутіцї,

тїгали ся до сусїды
по довгы паліцї. 

Залюбив ся горох
до зеленой парпіґы,
не хотїла го любити, 

няй сі іде до Африкы. 

Залюбив ся горох
до великой сонечніцї,

так ся горї нёв тїгав
аж ся здушыв, тай пропав.

Мамка іде варити
Мамка іде варити,

Петрик іде робити. 
Мамка просить цибулю,

Петрик несе фасолю. 

Мамка просить горох,
Петрик принїс порох, 

при дверёх ся підшпонтав,
порох ся му розсыпав.  

Мамка просить каву, 
Петрик наскуб траву. 
Мамка просить юшку,
вылляв єй під грушку. 

Петрик мамцї высвітлює, 
мамочка го посанує, 

Петрик мамцї міло рече, 
мамка такой колач пече. 

•

Під грушков
На тій нашій загородї

під стареньков грушков, 
жіночкы співали,
як Зужьку чіпили.

Як Зужька під грушку
на столець сїдала,

грушка єй на голов
з старой грушкы впала. 

На головї ся єй 
бозуля зробила, 

добрї лем, же Зужьку
грушка не забила. 

Як мілого увідїла, 
такой ся успокоїла, 

рада, вера, Зужька была,
же єй грушка не забила. 

•

ІV.

Пригоды зо жывота

Споминаня

Споминам на дїтинство, як сьме го на селї даколи пережывали, як 
мы даколи ґаздовали і вшытко, што было дома, схосновали. 

Дома сьме годовали коровы і козы. І коня сьме мали, і зайцїв, 
вера, повна стайня была, но і куркы, гускы, качкы, свинї. Коровы 
ся нам добрї доїли, мали сьме молока а з нёго і  масла в боденцї сьме 
набили. Гускы сьме на мнясо тримали, но і на піря, котре было барз 
добре на перины. Свинї сьме мали на мнясо, і на шмалець, і кобасы 
сьме робили. Куркы нам яйця несли. Вераже голоду на селї сьме не 
мали. 

Через лїто сьме землї обрабляли, бандурок насадили і зерна  на-
сїяли. З того і на контіґент сьме давали, а в зимі, што нам зістало, 
самы сьме хосновали. 

Ани в зимі нашы родічі не были без роботы. В хыжі жены на куде-
лї пряли, ниток і вовны напряли, а потім на кроснах покровцїв на-
ткали. Піря  ся во ванї пороло. Хлопи із соломы повересла вязали. 
Ку концю рока нашы родічі на стіл зерна насыпали, а мы – дїти сьме 
куколь з нёго выберали. Жебы ся потім в яри чісте зерно на полю 
посїяло. 

Нашы люде на біду ся не скаржили. Спомагали собі, як знали. Як 
ся скончіли роботы на полю, хлопи і опалкы ці кошикы плели, до 
світа продавати їх ходили. Хлопи в зимі ай возы поправляли, жебы 
їх в яри готовы мали. Як сьме мали велё гною в зимі, на поле го на 
санках вывозили і гноїли землю. 

Але на Ріство сьме вже вшыткы дома были. Нянько нам, дїтём, з 
дочок санкы зробили, жебы сьме ся долов двором возили. 

•

Чітала я о стромику / ялічцї

Інформації о рождественнім стромику ся обявлёвали десь у ХVI. 
ці XVII. сторочу – з нїмецькых або швейцарьскых міст. В XIX. сто-
рочу уже ставляли рістяны ялічкы у Франції, Анґліцьку, Норьску, 
Даньску і в Америцї. На Словеньско ся звык ставляти рождественны 
стромики дістав із Нїмецька в  XIX. сторочу. Стромик собі став-
ляли і нашы предкове, вішали го над стіл. Но роздїлёвали – стром 
познаня і стром зла. Стром із раю є стромом добра і зелены конарї 
сімболізують Ісуса Хріста. 

Ісус Хрістос принїс на землю світло народжіня  і украшіня на 
стромику про нашых людей значіли цности. Стромик дїтём мав 
припоминати радости. 

Пошткарткы вышли першый раз в роцї 1843 в Анґліцьку, а пошта 
про Ісуска вышла в другій половинї ХХ. стороча. Дїти і днесь пи-
шуть Ісускови свої желаня – на адресу 999 99 Ісуско. 

Панї учітелька

Панї учітелька дала дїтём в школї єдну задачу. Жебы написали, 
кым хотять быти. – Напиште, дїти, кым хочете быти, кедь выростете.

По годинї взяла тейкы із задачами і пішла домів, де їх зачала чіта-
ти. Єдна задача єй барз заінтересовала, аж ся при єй чітаню розпла-
кала. То была задача єй дївочкы. Взяла і чітать дївоччину школьску 
задачу: 

Я бы хотїла быти телевізором, бо лем ёго дома слухають мамка з 
нянём. Кедь запнуть телевізор, та їх ніч інше не інтересує. Мене ся 
нихто не звідать, што было нове в школї, што єм ся научіла нового... 
як бы єм ту ани не была! А я бы так хотїла, жебы ся зо мнов мій нянё 
поласкав, ку собі притулив, взяв на колїна і постискав ня, попросив 
ся ня, што єм через день робила! 

Муж пришов ку женї і ся просить, чом плаче, што таке смутне 
чітать. А она му одповідать: 

– Чітам задачу нашой дївочкы і вшытко, што она ту  пише, є прав-
да. Не маме на нашу єдину дївочку час, лем ся стараме за роботу, не 
інтересуєме ся єй школьскыма успіхами або неуспіхами. 

Дїдо на прогульцї з внуком

Дїдо пішов на прогульку з внучіком. Вів го узкым пішником. Коло 
пішника тїк малый ярочок,  но він быв замерзнутый. Внук гварить 
дїдови: 

– Я на тот лед стати піду, выскушам го, покы є замерзнутый. 
Дїдо му гварить: 
– Може ся з тобов лед зламати, не ходь там, можеш ся затопити. 
Внук собі нияк раз не дав повісти і пішов на тот лед, і дале од краю 

став. Лед cя з ним переломив, но дїдо му такой паліцю подав і з тов 
паліцёв го захранив. 

Но дїдо довго не пожыв. Ёго сердце не вытримало. Вмер. По дї-
довій смерти зачали выношати непотребны дїдовы річі, жебы не за-
ваджали в обыстю. Внук собі взяв тоту паліцю, з котров го дїдо при 
ярку захранив, на памнятку. Повідать нянькови і мамцї:

– Буду мати на дїда памнятку, же ня захранив з тов паліцёв. Бо я 
ся міг затопити, лем дїдова духапритомность і тота паліця мі захра-
нили жывот.

Двоми хлопи в шпыталю

Лежали двоми хлопи в шпыталю. Єден быв слїпый. Лежав коло 
облака. Другый мусив лежати на хырбетї, бо мав хырбтіцю пошко-
джену. Тот, што быв слїпый, быв вдячный за жывот, якый жыв. Тот, 
што лежав на хырбетї, ся все скаржив, же ніч не видить, лем повалу 
цімры. Зато просив того слїпого, жебы му повів, што видить з об-
лака на дворї. Тай зачав му слїпый бісїдовати: 

– Віджу озеро, в озерї плавають лабутї, по загородї біжать дїти. 
Лем раз тот слїпый чоловік коло облака закашлав, но не мав поміч 

і до рана вмер. Рано пришли докторы на візіту і тому слїпому уже не 
могли помочі. Одвезли го до трупарнї. 

А тот другый попросив сестру, жебы го переложыла ку облаку, 
жебы відїв тото, што му слїпый бісїдовав. Смотрить до облака і што 
видить! З облака было видно лем другу стїну будовы. 

Так собі подумав: 
Та то він досправды мусив быти слїпый, кедь бісїдовав о озерї а 

ніч не відїв. Циґанив  мі, жебы ня успокоїв, а я му завідїв, же може 
відїти вшытко, а я ніч. 

Молодый правник

Єден молодый штудент скончів правницьку факулту і дістав ся до 
канцеларнї, де ся робив барз важным і быв пышный на свою освіту. 
Раз, як сидїв сам у канцеларни, одразу хтось закллёпкав на дверї. 
Молодый правник закрічав: 

– Дале!
Вошов чоловік водну. Як го правник збачів, такой взяв телефон до 

рукы і зачав барз завзято телефоновати. Робив ся, же має важный 
телефонат. 
По довшім часї ся обернув на чоловіка і позвідовав ся го, чім му 
може помочі. 

Чоловічок ся усміxнув попід баюсы і одповів: 
– Нічім, я вам пришов запоїти телефон!

Стромы такы як люде,
або люде такы як стромы

Мы, люде, так жыєме як нашы стромы в загородї. Од мала ся о 
стромы стараме, жебы здравы были. Молоды стромикы орїзуєме, 
лем силны конарї вхабляме і так коруну стромів формуєме. 

І свій людьскый жывот так жыєме. Од маленька дїти учіме добрї 
жыти, учіме їх справодливости. Дбаме і на то, жебы сьме їм одма-
ла помагали розвивати їх талент, котрым їх обдаровав Господь Бог. 
І так формуєме малу дїтинку, як добрый господарь формує свої 
стромы в загородї.  

Стары люде так знали гварити: Згынай бучка од маленька, бо як 
згрубне і великый стане, уж нескоро буде, уже з ним нихто не гне. 

•



Mária Kundrátová
Básnicky a príbehy z Beloveže

~ 49 ~

Боцаны

В єднім селї загнїздили боцаны і зробили собі гнїздо на великім 
коминї парохії (фары). Комин там є шырокый, так ся їм добрї гнїз-
дить, од яри аж до конця лїта ся з комина нияк не курить, зато ся їм 
там добрї сидить. Малы школярї смотрять на великый комин, да-
ють собі вопросы, чом якраз на коминї парохії. Тадь ани в іншых 
валальскых хыжах ся не курить з комина од яри до зачатку осени. 
Выбрали ся за попом, тай ся го просять: 

– Отче, чом то якраз на вашій фарї на коминї боцаны сидять? 
А піп їм так гварить: 
– Боцаны наперед лїтають понад село, а мене ся все звідують, кому 

мають дїтятко  принести. І теперь принесли дїтятко нам зо женов. 
Так ся дїти успокоїли і веце ся ніч не просили. 

Тїшу ся з каждого
доброго чоловіка

То, што вам повім, ся не зродило в моїй голові, ани в моїм сердцю, 
но принїс мі то жывот. Не народила єм ся богата, ани моя мамка, бо 
она жыла од 10 років без нянька. Єй нянька, мого дїда, хворота дов-
го мучіла, аж наконець як молодого го смерть взяла. Уж я, мамко, не 
нарїкам, уж собі на то звыкам. Мужа єм пияка мала, та і ёго смерть 
по тяжкім жывотї наконець взяла. Звыкла єм сі на самоту, рада єм, 
же мам при своїй хыжі роботу. Главнї, же мам дїти, а они мають свої 
родины. Жыю про них, про дїти і внучата. Лем несподївано пришла 
зась смерть до нашой родины, кедь мі 36-рочного сына взяла. Не 
хоче ся мі дотеперь вірити, же то є правда, же ся то досправды ста-
ло. Же на ставбі впав звысока до ставебной ямы і забив ся. Як  може 
мати тото преконати, кедь єй смерть такого молодого сына бере, по 
котрім зістали дві дїти з невістов? Но жыти треба дале і на смерть 
не думати. Так ся радую з каждого дня, з квіток на загородї, з хыжы, 
котру єм без мужа ставляла, бо палїнка му розум і почливость бра-
ла. Тїшу ся з каждого доброго чоловіка, котрого в жывотї стрїчу. 

Худобный хлопчік

Быв єден худобный хлопчік, нянко му вмер і мамка му вмерла, зіс- 
тала му лем ёго бабка, котра го годовала. Такы дїточкы як він, ёго 
ровесници, вшытко мали, но він не мав ніч, ани ліжы, ани санкы, 
ніч, на чім бы ся міг забавити в зимі. Тот хлопчік ся звав Петрик. 

Малый Петрик ся все молив, жебы му Ісуско принїс санкы на 
Святый вечур під стромик. Петрик ходив до церькви каждый день 
і там просив Ісуска, жебы му сповнив ёго сон. Клякнув собі перед 
Богородіцю і просив і єй о санкы. Раз го выслухав єден богатый чо-
ловік і тоты санкы му принїс. На Рождество ішов Петрик з бабков 
на північну літурґію, а кедь ся вернули домів, нашли перед дверями 
санкы зо солодкостями. 

Кедь він збачів санкы на дворї, такой їх взяв і утїкав з нима до 
церькви. Як ся скончіла північна літурґія, Петрик пришов ку Ясліч-
кам, взяв выдтам Ісуска вонка, дав го на санкы і го возив. Наперед 
лем по дворї, потім ай по селї. 

Кедь церьковник заперав в церькви дверї, увідїв, же в Яслічках 
хыбить Ісуско. Но меджітым го вже Петрик нїс до церькви, жебы го 
вернув до Яслічок. А церьковникови повів, же обіцяв Ісускови, же 
кедь дістане санкы, так Ісуско ся першый на них возити буде. 

Сестра Зужька і братик

Перед Святым вечером каждый шатовав до обходів на накупы. І 
мати Зужя пішла на накупы автом до міста зо своёв дївочков Зужь-
ков. Но на єднім місцї на дразї не выбрала закруту, гаваровала і 
мала Зужька была мертва такой. Велика Зужя зістала в комі, но на 
третїй день по гаварії вмерла і она. Кедь малу Зужьку ховали, одразу 
єй малый братик хотїв послати до неба тоту грачку, котру ішли з 
мамков перед святками купити – красну попку. Кедь то не стигли 
на сестріччинім погробі, братик ся напер, же пошле попку малій 
Зужьцї до неба з мертвов мамков, котра мала погріб нескорше. 
Вошли з бабков до єдного обходу і там выбрав про Зужьку красну 
попку, но не мав тілько пінязей, жебы єй міг купити. Просив бабку, 

жебы му пінязї дала, но бабка му не хотїла доволити купити таку до-
рогу попку, бо їм теперь треба пінязї на інше шпоровати. Єдна панї 
їх слухала, а кедь бабка одышла дале, взяла хлопчіка ку касї і за тоту 
попку продавачцї доплатила. Пришла ку нёму бабка і просить ся го, 
хто му попку цїлу доплатив. Хлопчік по правдї  одповів, же даяка 
чуджа панї і іщі му повіла, жебы попку сестрічцї послав з мамков 
до неба. За пару днїв ішла тота панї коло станіцї, де было завішене 
парте з фотков мамкы Зужї і дївочкы Зужькы з ознамлїнём, коли 
буде погріб. Тота незнама панї купила букету з руж і пришла на по-
гріб. Малый хлопчік єй такой спознав, прибіг ку нїй і выстискав єй, 
за вшытко єй подяковав. Так ся незнама панї з хлопчіком зближыла, 
а по часї ся оддала за хлопчікового нянька і была му добров другов 
мамков. 

Хвора дївочка
і хлопчікова хвора мамочка

Привела мамка до шпыталю свою хвору дївочку перелїчіти. Но 
єй дївочцї уже не было помочі. По трёх днёх в шпыталю вмерла. 
Мамка ся з тым змірити нияк не могла і барз за своёв дївочков сму-
тила і плакала. Же она дївочку привела, жебы єй перелїчіли, а єй 
дївочка наконець вмерла. Не могла ся змочі ани на слово од плачу. 

Пришла за нёв здравотна сестра і гварить їй: 
– Барз вас саную, но мы сьме вже не могли вашій дївочцї нияк по-

мочі, нияк сьме єй не могли захранити, уже было нескоро. Но попо-
зерайте ся на того хлопця смутного, як сидить розжаленый на ла-
вочцї. Він ту ходить кажде рано і чекать, коли ся ёго мамочка з комы 
пробудить. Ёго мамка тяжко хвора ту лежала і до комы упала. Но а 
перед годинов пришла смерть і єй взяла. А што буде зо сыночком, 
нерады бы сьме го до сиротинця дали. 

Дївоччина мамка думала і выдумала:
Што бы было, кебы я го за свого взяла? Він не мать никого, жаль 

мі го. Я му буду помагати як ёго мати, вшытко му дам, што буду год-
на. Буду як ёго властна мати, жебы му ніч не хыбило і любити го 
буду як свою властну дївочку. 

Так ся і стало. І так, мамка стратила в шпыталю свою дївочку, але 
нашла сынка.

V.

Стишкы і пригоды про дїти 

Сова

Через день на подї дримам,
а вночі выйду і лїтам.

Маю я великы очі,
зато віджу добрї вночі.

Хто ня коли, де відїв?
Ці він бы ня спознав?

Я не роблю плано людём,
лем ночами тихо лїтам,
і спокійно мышы їмам.

Люде, кедь ня вночі збагнуть,
боять ся ня, утїкають.

Не уближу никому,
глядам сі лем потраву.

Вночі гукам: гу, гу, гу,
никого тым не буджу.
Кедь ся добрї насычу,
на під краснї вылечу  
тихо сі там посиджу.

•

Хвалить ся мотылик
Хвалить ся мотылик
одкале він пришов: 

Я вам повім, скады єм. 
На капустї я ся зродив

на капустї єм і вмер. 

Зась єм на капустї обжыв,
того року єм ту зась! 
Із куклы зась вылечу, 
присяду вам на плечу.  

Цїле лїто єм ту пан,
квіточкы сі ужывам. 

По садї, і по луцї, 
каждый день сі полїтам.

А як прийде зима, 
до землї залїзу, 

хоць мі є там смутно,
не выпущу слызу.

Тадь я уже тото знам,
на далшый рік 

зась прилечу -д вам.
 

•

Пес Тяпко

Пес гварить: – Я у ґазды десять років служу, стражу хыжу і до 
двора не пущу никого чуджого, никому не уближу, но стражу добрї 
і зато єм такый добрый стражця на дворї. Як ґазда розкаже мі до 
буды піти, послухам і такой до нёй лїзу. Но і з дїтми ся на дворї бав-
лю, бо ґаздовы дїти ня люблять і скачуть около ня, лем што ся з буды 
вкажу. Выдумують коло мене будьякы гры і я з нима бігам по дворї, 
іду з нима до лїса на прогульку. Не можу ся скаржыти, так собі до-
брї у ґазды жыю. Не голодую, домашнї суть на ня горды, же мають 
такого пса, бо не пущу до нашого двора никого, кого ґазда не пус-
тить. Вночі не сплю, бо даю позор на ґаздівство, жебы не пришов 
до двора даякый нежеланый гость, наприклад, злодїй. До двора не 
пущу никого, тримлю ся все звыку свого. Дїти ня назвали Тяпком. 

Мачка Мурка

І мачка собі у ґазды добрї жыє. Кедь мнявкать, хвіст собі гласкать 
і лабками го чеше, бо го красный має. І она ся на дворї з дїтми ба-
вить і за нима бігать. Зве ся Мурка, бо дїти єй так гварять. На дворї 
ся бавлять вшыткы довєдна, дїти, пес і мачка. Не є правда, жебы ся 
пес і мачка як домашнї звірята не мали рады. Мачка любить выпити 
молочка, даколи зъїсть і ґранулы, но найрадше собі сама уловить 
мышку, або іншого глодавця. Хоць не є голодна, інштінкт їй каже 
мыш уловити. Принесе єй закушену перед дверї ґазды, жебы ся по-
хвалила, яка є добра ловкыня.  

Свиня і корова 

Свиня корові гварить, яку она цїну мать.
– Попозерай ся на мене, яка єм про ґазду цїнна. За рік ня дома 

добрї ховають, бандуркы варять і шроту нам дають. Зарїжуть ня, 
кобасы і шовдры навудять, масти натоплять, тлаченку і гурок на-
роблять і цїлый рїк їдять. За цїленькый рік мають што їсти з мене. 

Но і корова ся хоче похвалити.
– Мене барз добрї ґаздове ховають, каждый рік ся можу отели-

ти, теля їм дам. І молока мам, можуть ня подоїти. З молока і сыра, і 
масла мають. А з квасным молоком найлїпше смакують бандуркы. 
Мої ґаздове ня барз выхвалюють. А як ня зарїжуть, та повно мняса 
з мене мають.

•

Кінь

Кінь вышов із ґаздом 
на поле орати: 

Днесь я буду вера
добрї плуг тїгати. 

Ґазда ня накормив,
мою гриву вычесав, 
добрї на обрядив, 

і копыта докрутив. 

Моя грива вычесана
буде ся двигати,

бо я днеська буду
долинов цвалати. 

Копытами клёпкати, 
по каміню черькати. 
Так я буду віз тїгати, 
аж ся за мнов будуть 

люде обзерати. 

•

Воробель

Воробель закружыв 
над малым облачком: 

Ту собі я сяду,
добрї ся надзёбам

і дале полїтам. 

Через лїто смачны
мушкы сі наїмам,

червякы по земли зберам,
так сі ту нажывам.

Під стрїхов бываня маю,
цїлый рік ся добрї чую,

синічкы ту тыж зістають,
на юг не одлїтують.

Кедь нам сонечко засвітить,
треба ся, вера, зогрїти,

а в морозисты днї,
під стрїху ся мусай скрыти. 

•

Вороблї

Представте собі, якы суть вороблї. Они собі з потравы в ничім не 
выберають, што їм прийде ку дзёбачіку, тото вшытко подзёбають. 
Люде гварять, же они суть вшежравы пташата, бо они і хлїб і зерно 
подзёбають. Што люде до смітя дадуть і тото выдзёбають. Вороблї 
суть такы як куркы на дворї, знають і травку спасти. Зато жыють 
коло людьского обыстя, гнїзда їм робити не треба. До терня, ці до 
даякых кряків  наносять в дзёбачікох сїно, і там нанесуть яєчка. Си-
дять на них, покы з них не выйдуть пташатка – вороблята. А тоты, 
лем што выйдуть з яєчка, такой одлетять. Уж ся ід родічім не верта-
ють, потраву самы собі глядають од маленького мала. Через зиму 
лїтають коло хыж. Мають добре піря, зато не позамерзають. 

•

Ластівочкы в осени

В осени, як холодны
ночі приходжають,

уж дїточкы ся до школы 
помалы зберають,

а ластівкы до теплых 
країв одлїтають.

Ластівкы по кoпках
усе ся сходжають,

горї, на небо, вылїтають,
на юг ся зберають. 

Щебетанём голосным
вшыткы ся скликують,
потім на далеку путь

до теплых країв одлїтають. 

Їжачок

Хвалить ся їжачок дїтём:
Не бою ся никого,

жыю собі в темнім лїсї,
ці коло обыстя людьского.

Рад ся кормлю мышами,
но і овоцинов, дынёв...

Напю ся і молочка дакого,
не старам ся о никого. 

Кедь ня люде порушають,
до клубяти ся поскручам,

хоць не шыю николи,
ігол мам на хырбтї до волї.

Під дубочком, ці лїсочков
вдень і вночі собі лїгам,
а кедь уж заспати хочу,

та ся до клубяти скручу.

Качка
Качка высидїла 

жовтенькы качатка.
Кедь маленькы заміцнїли, 

до воды ся выстроїли.

Тече вода долов селом,
а качка із качатками,

жовтенькыма грудочками,
там уж плавать сміло.

Але качка заоставать,
із качуром рыбкы лапать.
Жебы малы накормити,
а себе тыж погостити.

Як качатка накормила,
такой з воды вылетїла.
А маленькы каченятка

за нёв біжать, сеґінятка.

Качкы в водї плавають,
довго ся там мачають.

Кедь на берег выходять,
сухыма зіставають.

•

Як ся коза з цапом кололи

Як ся коза з цапом на лавцї 
в серединї воды стрїтили, 

єден другого на другый бік
пропустити не хотїли. 

Зачала ся коза із цапом штухати,
хотїла цаписка до воды дрылити. 

Цап до воды впав і з нёй выцупкав,
вода была плытка, цап ся лем засміяв. 

Ты, дурный цаписку, нашто ся йдеш бити,
кедь ты рогы не маш, і колоти не знаш,

знаш сам добрї, цапе, же зо мнов не выграш. 

Цап спустив голову, од козы одходжать,
шкода ся з нёв перечіти, так собі подумать.

•

Мурянка

Раз ся в темнім лїсї  
стратила мурянка, 
глядав єй нянько, 

но і смутна мамка.
 

Глядали єй обидвоє
до пізного вечера, 

стратила ся їм, вера, 
іщі позавчера. 

Слимак свою хыжку 
помаленькы тїгать

і мурянку на нїй 
прилїплену він мать. 

Як нянько із мамков 
дїтя увідїли, 

своїй мурянічцї 
барз ся потїшыли. 

•

Падав додж

Застиг раз мурянку в лїсї додж. Мурянка собі подумала: Де лем я 
ся теперь сховам, де лем ся подїю. Віджу гриба, там ся, вера, сховам. 

Сидить мурянка під грибом і чекать. Прилетїв ку нїй мокрый 
мотыль, котрый ся тыж там сховав. Потім прилетїла мала мокра 
пчолка і просить їх: 

– Пустьте і мене ку вам під гриба, жебы єм не змокла. 
Сидять троє під грибом, тай чекають, коли перестане додж пада-

ти. Нараз прибігне ку ним і заяць і гварить: 
– Нолем ся кус посуньте, жебы і я ся під гриб змістив.
Якось ся там помістили і зайця ку собі під гриба пустили. 
Нараз пришла ку ним і лишка. Просить ся їх, ці не відїли тады іти 

заяця. Вшыткы троє ся на себе попозерали і так поциґанили: 
– Нї, мы ту ниякого зайця не відїли. 
Кедь хочеме дакого захранити, мусиме даколи знати і кус поци-

ґанити.  

Когут і куркы

Вылетїв наш когут з двора
присїв на сусїдовій кучі, 

там буде до вечера сидїти, 
бо куркы му не дають одпочіти. 

Куркы – великы потворы,
зазерали до сусїдового двора,

когута прикликовали,
без нёго жыти не знали.

Все дашто выдумовали,
когутови покоя не давали,

бігали дико по дворї,
не были у своїй скорї.

Когут собі лем подумав:  
Як добрї без курок жыти,
але што наше потомство,
треба ся нам і множыти. 

І вернув ся од сусїда,
меджі свої любы куркы,
не годен їх він зрадити,

не знав бы з тов зрадов жыти.
 

•

Серна, добра мати

У Качалї, в нашім лісї, 
учіть серна свої дїти: 

Робте лем то, што вам кажу, 
не розмітуйте свою пашу. 

Кедь будете розмітовати, 
буде до нёй додж падати, 

до яри щі далекый час,
голод научіть і вас. 

Іщі снїгу по колїна,
не мать што пасти звірина. 

Но як ня будете слухати,
до яри будеме жертя мати. 

Лїсници ся о нас старають, 
сїно до лїса нам зношають, 
без них бы нам тяжко было,

з голоду в брїсї шкурчало. 

Слимак

Нашов слимак в лїсї гриба, 
коло гриба збачів дїда. 

Кедь мі возьме дїдо гриба,
ой, буде то вера біда.

 
Дїдо дакус слабше відїв, 
тай слимака перекрочів. 

Із лїса домів пришов,
порожнїй кошик – грибы не нашов.

 
Слимак мав добру страву, 
вытяг сі гриба аж на траву. 

Снїгулячок

Снїгуляк ся чуднї тварить, 
же на голові місто шапкы

горнець такый старый мать,
штось чудесне він в нїм варить. 

Місто носа - морков змерзнута,
місто очей - угликы чорны,
в руках стара мітла счухана,

што му дївочка дала гнедь зрана.

Про дїти – снїгуляк є радость велика, 
на каждого ся сміє здалека, 

хоць мороз тугый так скоро не счезне, 
усмів на твари му нїґда не змерзне.

Юрків цомпель
Накурило снїгу, 

морозы трїскають, 
дїти собі  попід стрїху
цомпликы глядають. 

І Юрко собі одламав
цомпель, великый як рука

і так над ним роздумує, 
де собі го кус пригрїє. 

Вошов він до хыжы, видить:
на шпаргетї поливка кипить, 

шмарив до нёй цомпель і чекать,
коли сі на нїм похутнать. 

Іде го в горнцю поглядати, 
но цомпель ниґде не мож найти. 

Ёй, тадь він ся розтопив,
я таку глупоту зробив.

•

VІ.

Про маму, про родічів

Не забывайме на свої мамы
Представме собі нашы мамы,
што вшытко мають робити,
што мусять у своїм сердцю 

і в своїй голові носити. 

Як бы мали сі вшытко 
тото позаписовати,

та бы мусили цїлу кухню
з папериками облїпляти. 

Нашы мамы мають добру памнять.

Нашы мамы вшытко памнятають,
николи на ніч не забывають.

Они ся з нами тяжко трапили,
покы нас – свої дїти, выховали, 
жебы з нас потім радость мали. 

Рано нас облїкали, 
їсти нам давали,

трясли ся над нами, 
жебы сьме хворы не были. 

А кедь сьме і похворїли, 
молили ся за нас, 

бы сьме скоро выздравіли, 
од Бога про нас здравя просили. 

Дякуєме мы вам, 
мамкы нашы любы, 

же сьте нам жывот дали 
і в колысцї колысали. 

Мамко моя
Мамко моя міла, 

така єсь мі добра, красна, 
як горї на небі
звіздочка ясна. 

В своїм сердцю
ты нас носиш,

з тебе ясне 
світить сонце, 

свою любов 
нам даєш,

до постількы 
нас вкладуєш.

 
Ты нас вшыткых

єднак любиш,
до нашых сердець

любов вносиш. 

•

День матерей
Мама – то перше слово дїтины,  

мама – і слово до нашой родины. 
Мама учіть дїти першы крочкы робити, 

мама учіть свою дїтину ходити,
мама учіть першы слова гварити, 

мама дїтину і потїшыть і погласкать, 
мама дїти до школы приправлять. 

Мама дїтинї і в хворотї помыгать, 
мама дїтину і вылїчіти знать, 

мама дїтину в радости, но і в плачу потїшать, 
дїтина все слухать, што мамка повідать. 

Мама є і наша небесна Мати, 
то є Божа Мати, Ісусова Мати. 

Мы ся ку тобі, Богородічко, молиме, 
мы ся ку Тобі в молитві пригваряме. 

Ты все нам помыгаш
і у Ісуса Хріста ся 
за нас пригваряш. 

•

Солоденька, мамко
Солодко, ты, мамко, 

у сердечку мала,
по ночох не спала,
нас, дїти, колысала. 

Златы твої ручкы,
нас по хыжі носили, 

од тяжкой роботы сьте ся
аж до землї прихылили. 

Ой, дала ты нам, мамко, 
до нашых сердець радости, 

хоць мы тяжко жыли,
даколи ани хлїба не мали. 

Ой, дала ты нам, мамко, 
што єсь могла дати, 

а мы ся ку тобі до села 
все, вера, будеме вертати. 

Довго жый нам іщі, 
міла наша мамко, 

жебы сьме тя нашли 
все на нашім дворї, 
в хыжі, ці в коморї. 

•

День няньків

Учітелька ся просить дїтей: 
– Повіджте мі, дїточкы, якого вы нянька дома мате. Што він дома 

робить або што знає...
Дїточкы ся в класї гласять і так бісїдують каждый за свого нянька. 
- Мій нянько знать перед телевізором лежати і мамка мусить 

варити і пораїти. 
Другый дїтвак гварить о своїм нянькови: 
- Мій нянько коло почітача сидить. 
Пару дїтей гварить: 
- Мій нянько в корчмі сидить і мамцї ніч не помыгать. А кедь 

прийде з корчмы, та  на нас на вшыткых крічіть...
Далшый сокласник так повідать: 
- А мій нянё в загородї мамцї помыгать, прийде до хыжы, з нами 

ся бавить, кедь мамка нам на стіл їсти дає. 
Далшый школярик гварить: 
- Мій нянько мамцї в кухни помыгать, пораїть, высавать і даколи 

і варить, жебы собі мамка оддыхла, кедь прийде з роботы. 
Далша дїтинка так хвалить свого нянька: 
- Мій нянё є найлїпшый на цїлім світї. Мамцї дома помыгать, нас 

дїти возьме на прогульку, купить нам нанук або змерзлину. І я, і 
мої сородинцї гвариме, же найлїпшого нянька на світї маме! 

Так ся гварить
Корїня строму, 

то суть стары люде. 

Коруна срому, 
то суть отець і мама. 

Плоды строму, 
то суть нашы дїти. 

Як мы їх учіме, 
так будуть робити. 

VІІ.

У валалї так шьпівали...
/  Мої шьпіваночкы 6

Шьпівам я шьпівам

Шьпівам я шьпівам
не смутно, а весело, 
бо я мам барз рада 

тото наше село.

Бо в тім нашім селї
нїт хто зашьпівати,
та бы могли холем
музиканты грати. 

Боже, дай в тім селї
людём шумнї зашьпівати,

та і тоты музиканты
такой бы зачали грати. 

Шьпівайте, шьпівайте, 
няй буде весело, 

няй шя нам веселить
біловежске село. 

Біловежске село
на біло розцвило,

чом бы мене за ним
сердце не болїло. 

6 Авторьскы співанкы Марії Кундратовой і народны співанкы із 
Біловежы будуть записаны в біловежскім діалектї. Тото є авторьска 
співанка Марії Кундратовой. 

Горї Біловежом 7

Горї Біловежом драга асфалтова,
по нїй собі ідуть дївчата з хотаря. 

Ідуть они ідуть, прекрасно шьпівают,
Аж ся в тім Ставлінцї бучкы розвивают. 

Уж шя нам розвила і тота лїсочка, 
што єй посадила моя фраїрочка. 
Она єй садила, я їй воду носил,

міла собі шьпівала, я за ню Бога просил. 

Фраїрочка моя шя на ня погнївала,
же єм їй не купил, што она казала. 
Червены квіточкы і червена ружа, 

не хочу тебе уж, мілый мій, за мужа. 

Боже, дай мі силу тя лїпше спознати, 
жебы ты хотїла лем мене любити. 

Я тебе любую і любити буду, 
бо я тебе, міла, нїґда не забуду.  

Мам я фраїрочку, таку як ангела,
я єй барз любую, лем жебы ня хцела. 

Моя фраїрочка недалеко бывать,
но она шя, вера, на мене щі гнївать. 

•

7 Біловежска народна співанка. 

Ой пряду, я пряду

Ой пряду я, пряду
тоніцку ниточку, 

напряду я собі
про цїлу родиночку. 

Ой, веретено моє, 
крутиш ся і шьпіваш,
і на себе красны білы

ниточкы навиваш. 

Ой, куделічко моя, 
із самого злата, 

што під тобов сидить
дївочка богата.

Ой, пряду, я пряду
на віґан, кошулёчку

про мою молоду,
прекрасну дївочку. 

Уж я ту напряла, 
полотна наткала, 
про свою дївочку

придане зрихтувала. 

•

Біловежскы хлопцї 8

Кедь собі біловежскы 
хлопцї зашьпівают,
та шя по Ставлінцї
бучкы розвивают.

Щі шя не розвила
лем єдна єдлічка,
што єй посадила
моя фраїрочка.

Она єй садила,
а я єй поливал,

бетяр тото дївча,
што я го любувал. 

Бо я єй любувал
водне а і вночі,
она ня вхабила

про мої чорны очі. 

Міла моя, міла,
ты ня рада мала,
і так єсь ня, міла, 

так міцно скламала. 

•

8 Народна біловежска співаночка.

Така я дївочка 9

Така я дївочка, як бердо до тканя,
до каждой роботы і любуваня.

А кедь сьме шя зышли, так сі зашьпівайме,
і на нашу стрїчу нїґда не забывайме. 

Зашьпівайме собі, бо шя розыйдеме,
мине рочок і два, покля шя зыйдеме. 

Мине рочок і два, і дві годиночкы,
покля шя зыйдеме вєдно до купочкы. 

Нашто мі є, нашто, през воду лавочка,
кедь ку мі не прийде моя фраїрочка. 

Так бы-м тя постискал, та бы ты відїла,
як я тя любую, та бы єсь вірила. 

Цїлувала бы-м шя, аж  мі слина іде, 
з тым моїм фраїром, што на вечур прийде. 

Будеш, моя міла, будеш банувати,
же єсь ня не хцела нияк любувати. 

Побануєш, міла, нескоро ті буде, 
як моє серденько о твоїм забуде. 

•

9 Народна біловежска співаночка.

Коло маєра 10

Коло маєра тече вода быстра,
напий шя з нєй, міла, посмоть, яка чіста. 
Чом ты, моя міла, чом зо мном труцуєш,

Охаблю я тебе а ты побануєш. 

Банувала рыбка за быстром водічком,
побануєш, міла, за своїм Янїчком. 

А я собі горї селом зашол,
таку я сі фраїрочку нашол. 

А ты будеш за мном, міла, позерати, 
будеш за мном, міла, будеш банувати. 

Бо я тя любувал, ты ня не хотїла, 
ты лем богатого глядати хотїла. 

Бануй, міла, тераз, я банувал нераз, 
ты спала в коморї, а я спал на дворї. 
Ты спала в коморї при своїй матери,

а я шя выплакал під вашыма дверьми. 

•

10 Народна біловежска співаночка.

Крутить млинарь камінь 11

Крутить млинарь, крутить камінь
а дївчатко сидить на нїм. 

Сидить, сидить, пошьпівує, 
на млинаря поджмурькує. 

Млинарь, млинарь, подь ты ку мі, 
бо я дашто повім тобі. 

Буду я шя выдавати, 
а на тебе споминати. 

Забывай і ты на мене, 
бо я дївча не про тебе. 

•

11 Авторьска співанка Марії Кундратовой.

На горах шьпівайме 12

Тоты нашы лїсы, красны зелененькы, 
де шя нам подїли рокы молоденькы. 
Дївчата і хлопцї грибы там зберали,

по тїм нашім лїшї шьпіванкы шьпівали. 

А кедь сьме ту пришли, та сі зашьпівайме, 
на тых нашых горах сі поспоминайме. 
Кедь сі зашьпіваме, далеко нас чути, 

подьте же нам, хлопцї, вівцї навернути. 

Коло нашой каплічкы парібци шьпівают, 
на нашы дївчата весело джмурькают. 
В нашім валалику дївок мало маме, 
мы сі нашы дївкы з валалу не даме. 

Шьпіваночкы нашы, вельку силу мате, 
вы по цїлім шьвітї радость роздавате. 

Шьпіваночкы нашы, знаме вас шьпівати, 
тоты нашы хлопцї знают вас заграти. 

Шьпіваме, шьпіваме, бо шьпівати знаме, 
за наше шьпіваня похвалїня маме. 

Шьпіваночкы мої, лем шя ня тримайте, 
вы до мого шьпіву радость додавайте.

•

12 Народна біловежска співаночка.

На Качалї 13

Кедь мы на Качало коровы на пашу выгнали, 
понад довге поле дївчата з хлопцями шьпівали. 

Шьпівайте понад верьх, понад Кошариска, 
шумнї нам шьпівают біловежскы хлопчиска. 

Женачі там грают, невісты шьпівают, 
аж до села чути, як шя забавяют. 

Качало, Рачканя, Матруняк, Углиска, 
то суть нашы горы, лїсы і паствиска. 

Лем шя їх тримайме, никому не дайме, 
а ту нашу традіцію собі утримайме. 

Бо мы на тых горох шя добрї бавиме, 
на першу недїлю в маю вшыткы там ходиме. 

Шьпівайме, дївчата, няй буде весело, 
няй шя нам веселит цїле наше село. 
Біловежске село не є барз велике, 

бодай в нашім селї было так навікы. 

•

13 Авторьска співанка Марії Кундратовой.

На маёву недїлю 14

Біловежскы дзвоны шумнї выдзваняют,
а на нашу гору люде шя сходжают. 

Вызваняйте, дзвоны, до краю цїлого,
дайте ознаміня з валалу нашого. 

Така шя нам, така, ту новина стала, 
нашого родака в лїшї смертка почекала. 

Віз шя перевернул на хлопа нашого, 
ангел го захранил перед смертёв ёго. 

Ідеме на тото наше любе Качалово, 
Пан Бог нам обіцял жывота вічного. 

Мольме, же шя, мольме, ку Дїві Марії,
она нам поможе при каждій надїї.

Ты, Пресвята Дїво, нам радость принесла, 
Ты нам посылала молитвы до сердця. 

Будь все преславена, Ты біла леліє, 
на всі чіны неба Пресвята Маріє. 

Ты нам силу даваш на тім шьвітї жыти, 
помож нам, Маріє, лем за тобом іти.

•

14 Авторьска співанка Марії Кундратовой.

Квітка на Валентіна 15

На святого Валентіна 
приходь ты до своёй ласкы,

даруй своїй мілій квітку,
не роб єй на челї враскы. 

 
Любов треба даровати,
із сердця упрімно дати,

бо в каждій квітцї, голубе,
є вырыте слово любви. 

Квітка на Валентіна - витана,
вна од сердця дарована,
твою мілу все потїшить, 

тадь она тя вірно любить. 
 

Шьпіваночкы 16

Шьпіваночкы мої, 
люблю вас шьпівати,
бо вы знате вшыткых

людей звеселяти. 

Бо кажда шьпіванка
знать нас веселити,
каждому до сердця
знать ся притулити. 

Бо кажда шьпіванка
жывотом писана,

а я лем тоты веселы
шьпівам сі од рана.

15 Авторьска співанка Марії Кундратовой.
16 Авторьска співанка Марії Кундратовой.

На Андрія

Андрію, Андрію, олово на тебе ллїю,
повідж же мі, повідж, за кого ся буду оддавати. 

Та я віджу, же ты будеш качмаря мати. 
Добрї, бабо, холем буду пінязї раховати. 

Андрію, Андрію, олово на тебе ллїю,
повідж же мі, повідж, за кого ся буду оддавати. 

Та я здалека віджу, же ты будеш богача мати. 
Добрї, бабо, буду велике богатство мати. 

Андрію, Андрію, олово на тебе ллїю,
повідж же мі, повідж, за кого ся буду оддавати. 

Та я віджу, же ты будеш пияка мати.
Ой, до фраса, та я при нїм ніч не буду мати. 

Андрію, Андрію, олово на тебе ллїю,
повідж же мі, повідж, за кого ся буду оддавати. 

Ой, та я віджу, же ты гробаря будеш мати. 
Бабо, та холем будете задарьмо гріб выкопаный мати. 

Дївочко, та ты бы мене хотїла такой за жыва до гробу поховати! 

•

Вила Анцька, вила вінкы
Вила Анцька, вила вінкы, 
при потоцї, там на луцї, 
там на луцї, при потоцї, 

пришла вода, взяла вінкы. 

Взяла вінкы на долинкы, 
там, де танцёвали дївкы, 

пришли хлопцї там по дївкы, 
їмали по водї вінкы. 

Вінкы были красны зелененькы, 
а дївочкы гарды, молоденькы, 

дївкы до карічкы танцёвати стали, 
пришли хлопцї, на танець їх брали. 

А по танцю ся мусили розходити, 
каждый домів мусив, вера, піти, 
хлопцї із дївками ся попаровали,

тай до рока і весїля мали. 

Жебы ся так любовали, 
до рока дїточкы мали, 

бы ся їм родины розростали,
і жебы ся з дїтей радовали. 

•



Марія Кундратова
Стишкы і пригоды з Біловежы

~ 88 ~



Mária Kundrátová
Básnicky a príbehy z Beloveže

~ 89 ~

VІІІ.

Желаня і ґратулації
Днесь маш красне чісло в календарї, 
няй ся сміють личка на твоїй твари, 

няй тя веде щастя і любов світом,
няй ті ніч не хыбить, ани твоїм дїтём. 

Радость май із своїх дїтей,
з внучат ся можеш тїшыти, 

то ті зо сердця желають
мілы твої дїти. 

Я ті не можу вшытко желати, 
лем то, што тобі Бог може дати. 
Мам ку тобі лем єдну просбічку, 

жебы-сь мала все веселу тварічку. 

Лем єдно желаня мам, 
в своїм сердцї го тримам, 

не будь нїґда смутный, 
то ті з цїлого сердця желам. 

Я тобі зо сердця лем тото жычу, 
выпий собі кажде рано вина, 

няй ті то молодость припоминать. 

Што то 50/60-ка, 
кедь маш родину покопі,

кедь ті ніч не хыбить, 
кедь тя дїти і муж любить. 
Няй тя хранить Божа рука  

няй ті нїґда смутно не є, 
ласка близкых няй тя грїє.

•

